
GOUVÈNÈ CUOMO ANONSE MEZI POU OGMANTE DON ÒGAN NAN ETA NEW 
YORK  

  
Gouvènè Cuomo Siyen Lòd Egzekitif ki Òdone Depatman Sante Eta a pou Travay 
ak Ajans Eta yo pou Rann Opsyon Enskripsyon pou Don Ògan yo Disponib pou 

Piblik la  
  

Gouvènè a Siyen Lejislasyon ki Rann Lwa Lauren nan Pèmanan nan Eta New 
York  

  
Patnè Depatman Sante yo ak New York Alliance for Donation pral Kreye yon Rejis 

Modèn epi Devlope Edikasyon Sansibilizasyon nan Tout Eta a  
  

Plis Pase 84,000 Nouyokè Anrejistre pou Rejis Don Lavi a Atravè Ogmantasyon 
Efò Sansibilizasyon nan 2017  

  
  
Gouvènè Andrew M. Cuomo te anonse jodi a yon seri mezi ki vize ogmante don ògan 
nan Eta New York Aksyon sa yo enkli siyati yon Lòd Egzekitif ki òdone Depatman Sante 
Eta a pou travay ak tout ajans eta yo pou bay piblik la plis opòtinite pou vin yon donè 
ògan atravè Rejis Don Lavi a (Donate Life Registry). Gouvènè Cuomo te siyen tou 
lejislasyon ki rann “Lwa Lauren” nan pèmantan nan Eta New York, e yon Rejis Don Lavi 
modèn, ajou te lanse pou rasyonalize pwosesis anrejistreman donatè ògan.  
  
“Etap agresif sa yo kraze baryè epi fè aksyon ki pwoaktif pou ankouraje plis Nouyokè 
vin tounen donatè ògan, pandan y ap ede sove lavi san konte nan pwosesis la”, 
Gouvènè Cuomo te deklare. “Mwen ankouraje tout Nouyokè yo pou fè aksyon pou vin 
yon donatè ògan epi ede nou kreye yon Empire State ki pi an sante epi pi solid pou tout 
moun.”  
  
Mezi yo se:  
  
Lòd Egzekitif la Ogmante Opòtinite Enskripsyon yo  
  
Gouvènè Cuomo te siyen yon Lòd Egzekitif ki òdone Depatman Sante a (Department of 
Health, DOH) travay ak Konsèy sou Transplantasyon an (Transplant Council), New 
York Alliance for Donation, prestatè ak sistèm lopital ki otorize yo pou bay sèvis 

transplantasyon ògan, pou devlope opòtinite pou ogmante kantite donatè ògan ki 
anrejistre nan eta a.  
  
Anplis, lòd la òdone ajans eta yo pou travay ak Depatman Sante a pou bay opòtinite 
pou moun yo enskri nan Rejis Don Lavi Eta New York la lè yo aplike pou alokasyon, 
sèvis ak lisans gouvènman yo. Depatman Sante ak Biwo Sèvis Teknoloji Enfòmasyon 
(Office of Information Technology Services) an ap mete pèsonèl disponib pou bay ajans 
yo tout asistans ki ka nesesè pou asire yon mizanplas ki transparan epi efikas.  
  
Rechèch yo montre ke alòske pifò Nouyokè yo sipòte don ògan, se sèlman 28 pousan 
popilasyon New York ki kalifye a ki enskri kòm yon donatè ògan. Pou ankouraje 
Nouyokè yo enskri nan rejis la, Eta a ap ogmante opòtinite pou enskri epi rann li pi fasil 
ke jamè pou ede sove yon lavi lè w vin yon donatè ògan. Daprè Rezo Akizisyon ak Grèf 
Ògàn (Organ Procurement and Transplant Network) federal la, gen plis pase 10,000 
Nouyòkè nan yon lis ki gen plis pase 118,000 moun nan peyi a kounye a k ap tann yon 
grèf ògàn. Anmwayèn, gen 22 moun mouri chak jou nan Etazini akoz pwoblèm yo te ka 
trete avèk don ògàn moun fè yo. Anplis de sa a, don tisi yon moun fè kapab gen yon 
enpak pozitif sou lavi plis pase 50 lòt moun ankò.  
  
Lwa Lauren nan Vin Pèmanan  
  
Gouvènè Cuomo te siyen tou yon pwojè lwa (S01206/A05179), ki retire pawòl 
ekspirasyon an nan Lwa Lauren nan, ki rann li pèmanan nan Eta New York.  
  
Se Gouvènè Cuomo ki te siyen Lwa Lauren nan an premye nan oktòb 2012, e yo te rele 
l sou non Lauren Shields, yon rezidan nan Konte Rockland ki te resevwa yon grèf kè ki 
te sove lavi l a laj 9 an ki te vin tounen yon gwo defansè don ògan depi lè sa. Dapre 
lejislasyon orijinal la, langaj la te chanje sou Depatman Veyikil Motorize a (Department 
of Motor Vehicles, DMV) pou mete aksan sou chwa Nouyòkè yo pou enskri nan Rejis 
Don Lavi Eta NY la. Yo egzije konsomatè yo tckeke youn nan de bwat ki gen rapò ak 
don ògàn lan pou aplikasyon yo a ka lanse.  
  
Ekspansyon Rejis Don Lavi a  
  
Pou apiye enskripsyon nan Rejis Don Lavi Eta New York la plis, Depatman Sante a te 
travay ak New York Alliance for Donation pou lanse yon rejis modèn epi agrandi. 
Amelyorasyon yo genyen yon sit entènèt ki pi aksesib ak kapasite pou antre nan rejis la 
depi divès sit entènèt eta yo, alòs ke y ap rasyonalize pwosesis anrejistreman an. Rejis 
kounye a te lanse depi prèske 10 ane. Se aplikasyon rejis ki pi modèn ki konekte 
itilizatè yo pi byen epi ofri yo opsyon pataj sou rezo sosyo yo.  
  
Ekspansyon Inisyativ Anrejistreman Don Ògan nan an 2017  
  
Anons jodi a apiye de inisyativ resan ki te deja ogmante efò enskripsyon yo nan fason ki 
enpòtan. Nan mwa Me 2016, Gouvènè Cuomo te siyen lejislasyon ki egzije mache rejim 
plan swen sante ofisyèl Eta New York la, pou ajoute eleman don ògan nan, nan 
aplikasyon asirans sante li a. Apati 21 Avril 2017, y ap mande moun k ap ranpli yon 
aplikasyon, renouvle yon plan, oubyen fè yon chanjman nan estati lavi yo kounye a, si 
yo ta renmen ajoute tèt yo nan Rejis Don Lavi Eta New York la. Depi yo te ajoute 

opsyon enskripsyon an nan aplikasyon mache a, plis pase 63,164 Nouyokè te vin moun 
ki enskri aktif nan Rejis Don Lavi Eta New York la.  
  
Nan mwa Out 2016, Gouvènè Cuomo te siyen lejislasyon an pou otorize jèn 16 ak 17 
an anrejistre konsantman yo pou bay nan menm moman yo premye aplike pou lisans 
yo, lisans pou aprann kondwi oubyen pou kat Idantifikasyon ki pa pou chofè. Depi lwa a 
te antre anvigè nan dat 14 Fevriye 2017, yon total 21,000 Nouyokè anviwon ki genyen 
16 ak 17 an te vin aktiv nan Rejis Don Lavi Eta New York la.  
  
Komisyonè Depatman Sante a, Doktè Howard Zucker, te deklare, “Plizyè Milyon 
Nouyokè te pran desizyon dezenterese pou vin yon donatè ògan, e kounye a n ap rann 
li pi fasil ke jamè anvan pou lòt moun ka swiv pa yo. Sou lidèchip Gouvènè Cuomo a, 
nou te kreye yon rejis fasil pou itilize e nou ap ogmante opòtinite pou konekte donatè 
potansyèl yo ak sila yo ki ka benefisye de jenewozite enkwayab sa anpil.”  
  
Komisyonè Adjwen Egzekitif DMV, Terri Egan, te deklare, “Nan Depatman Veyikil 
Motorize a, nou fyè paske nou te yon patnè DOH depi nan kòmansman ki ofri moun 
opòtinite pou enskri pou vin donatè ògan lè yo aplike oubyen renouvle lisans yo anliy 
oubyen nan tout biwo nou yo. Nou enpasyan pou fè pati lòt efò sansibilite alavni paske 
nou konnen ki jan li enpòtan pou pasyan k ap tann don ki sove lavi sa yo.”  
  
John J. Flanagan, ki se Lidè Majorite Sena a, te deklare, “Ke w ap tcheke yon 
bouton sou yon DMV oubyen enskri dirèkteman nan Rejis Don Lavi a, vin yon donatè 
ògan oubyen tisi ka sanble yon ti chwa pou kèk moun - men pou anpil moun nan eta a, 
don ak grèf ka fè diferans nan mond lan. Mwen felisite Gouvènè Cuomo paske li franchi 
etap enpòtan sa yo jodi a pou konplete efò kontini Sena a pou konsyantize piblik la epi 
dirije resous pou ogmante kantite donatè ògan ki ka sove lavi nan eta a. Antanke yon 
donatè ògan e yon defansè fyè ki anrejistre, mwen ankouraje tou kamarad Nouyokè 
mwen yo pou enskri epi ede fè yon gwo diferans pou plizyè milye moun.”  
  
Kemp Hannon, Prezidan Komite Sante Sena (Senate Health Committee), te 
deklare, “Sa enpòtan anpil pou nou ogmante don ògan nan New York paske yo repati 
ògan yo sou yon baz rejyonal e kounye a, eta nou an genyen yon pousantaj moun ki 
anrejistre antanke donatè ki ba anpil. Modènizasyon Rejis Don Lavi eta a se yon 
priyorite pou Sena a pandan plizyè ane, e mwen kontan li lanse. Efò sa ak lòt ankò ki te 
anonse jodi a ap reyèlman sove lavi.”  
  
Senatè David Carlucci te deklare, “Lè n fè Lwa Lauren nan vin pèmanan, sa make 
yon reyalizasyon nan konba pou ogmante don ògan nan New York. Mwen ta renmen 
felisite Lauren Shields espesyalman, yon rezidan Hudson Valley ki te resevwa yon grèf 
kè ki te sove lavi l nan laj 9 an, pou travay san rete li pou wè jou sa vin yon reyalite. Efò 
Lauren pou fè chanjman sa te yon sous enspirasyon e mwen rekonesan pou patisipe 
ladan l. Kounye a nou dwe plizyè milye lòt moun ki nan menm sitiyasyon yo chans pou 
jwenn menm èd Lauren te resevwa a. Se yon gwo etap sou wout sa lè nou fè ide l la vin 
pèmanan e mwen felisite Gouvènè Cuomo paske li siyen li pou l vin lwa.”  
  
Prezidan Komite Sante Asanble a (Assembly Health Committee), Richard N. 
Gottfried, te deklare, “Lè w enskri pou rejis donatè ògan nan sa sove lavi. Li ta dwe 
senp epi disponib anpil, epi lè nou ogmante opsyon enskripsyon yo, sa ap ogmante 

patisipasyon an. Lwa Lauren nan se yon gwo egzanp sou fason yon moun k ap travay 
pou yon bon rezon ka fè yon diferans.”  
  
Manm Asanble Félix W. Ortiz te deklare, “Eta New York genyen yon rejis don ògan 
modèn kounye a k ap fonksyone nan fason ki efikas epi fè pwomosyon konsantman 
doon pou pasyan yo ak fanmi yo pa an danje pou pèdi opòtinite pou sove lavi yo pou 
resevwa don yon ògan oubyen tisi vital. New York genyen youn nan to seleksyon 
donatè ki pi ba nan peyi Etazini. Aksyon sa, anplis li rann Lwa Lauren nan pèmanan, li 
mete New York nan yon nouvo direksyon pou sa ki pi bon."  
  
Direktris Egzekitif New York Alliance for Donation an, Aisha Tator te di, “Rejis Don 
Lavi Eta New York la ap reyini fòs li ak Gouvènè Cuomo ak Depatman Sante Eta New 
York pou rezoud kriz rate ògan sante piblik eta a. Ansanm, n ap sove lavi sila yo k ap 
tann yon grèf lè n refòme Rejis Don Lavi Eta New York la. Kounye a, rejis New York la 
klase 51 nan 52 rejis pou patisipasyon nan peyi a. Sa pral chanje ak patenarya sa. 
Antanke patnè kolaborasyon yo ak kontraktè ke leta a nome pou nouvo Rejis Don Lavi 
Eta New York la, n ap ranfòse resous kominotè yo pou ankouraje yon pi gran kilti don 
pandan n ap rann li pi senp - e pi rapid pou Nouyokè yo antre nan rejis la. Nou 
rekonesan pou sipò Gouvènè Cuomo ak lidèchip li nan fason li abòde kriz sa, k ap ede 
sove lavi plizyè milye Nouyokè ki bezwen yon grèf pou sove lavi.”  
  
Benefisyè Don Ògan ak Defansè Don Ògan, Lauren Shields, te deklare, “Jodi a se 
yon jounen ekstraòdinè pou Nouyokè yo. Mwen tèlman rekonesan a Gouvènè Cuomo 
paske li fè Lwa Lauren nan vin pèmanan nan Eta New York. Alò y ap sove anpil 
Nouyokè akoz de sa. Mwen enpresyone paske lwa sa ap rete anvigè pou jenerasyon k 
ap vini yo epi kontinye ede ogmante kantite Nouyokè k ap enskri nan Rejis Don Lavi a. 
Anplis, mwen ekstrèmeman rekonesan pou Lejislati Eta New York la, ki kontinye sipòte 
koz donasyon an, e espesyalman Senatè Carlucci ak Manm Asanble Ortiz pou efò 
enfatigab yo.” 
  
Nouyòkè yo ka enskri nan Rejis Don Lavi Eta New York la atravè sitwèb sa yo:  
  

• Sou sitwèb Depatman Sante Eta New York a – health.ny.gov  
• Sou sitwèb Depatman Veyikil Motorize Eta New York la – dmv.ny.gov  
• Sou sitwèb Konsèy Elektoral Eta New York la (NYS Board of Elections) –

elections.ny.gov  
• Le w ap aplike pou yon Kat idantite Vil New York –nyc.gov  

  
###  

